
Umsögn um drög að breytingum að lögræðislögum nr. 71/1997

Þann 29. mars 2012 hélt innanríkisráðuneytið fund um mannréttindi geðsjúkra í Iðnó. 
Fundurinn var haldinn til að ræða almennt um stöðu mannréttinda geðsjúkra m.t.t. þá 
væntanlegrar landsáætlunar í mannréttindum sem og mögulegrar endurskoðunar og umbóta 
á lögræðislögunum. Fundurinn var vel sóttur og ljóst var af erindum ræðumanna og 
umræðna í kjölfarið að umbætur á lögræðislögunum sem að miklu leiti ramma inn réttindi 
geðsjúkra þegar kemur að þvingun og nauðung, var eitthvað sem ráðuneytið ætti að skoða. 
Umbætur með það að leiðarljósi að bæta rétt geðsjúkra í samskiptum sínum við 
velferðarkerfið.

Í kjölfarið skipaði innanríkisráðuneytið óformlegan starfshóp til að ræða slíkar mögulegar 
umbætur. Sá hópur var skipaður fulltrúum notenda, aðstandenda, fagfólks og annara 
haghafa. Hópurinn átti nokkra góða fundi og skilaði í mars 2014 af sér tillögum um það á 
hvern veg væri hægt að bæta mannréttindi geðsjúkra með breytingum á lögræðislögunm 
ásamt því að breyta verklagi við framkvæmd þeirra. Ljóst var að jafnvægi milli áherslna 
annars vegar mannréttinda og hins vegar sjónarmiða velferðarþjónustunnar var mikilvægt. 
Undirrituðum þótti auðsætt að með þeim breytingum sem nú standa yfir var tvennt 
mögulegt hvað „stóru" myndina varðaði. Annars vegar að auka áhesrluna á réttindi notanda 
og aðstandenda (þjónustuþega) gagnvart kerfinu og hins vegar að vera fyrirmynd annarra 
þjóða er kemur að útfærslu laga sem þessara sem byggja á flestum stöðum í heiminum á 
skaðalögmálinu kenndu við John Stewart Mill. Sýn á þá heildarmynd er ða mati undirritaðs 
að hafa í huga við umræður á einstaka útfærsluatriðum laganna.

Nú hefur innanríkisráðuneytið í samráði við velferðarráðuneytið og haghafa, s.s. fulltrúa 
notenda, aðstandenda og fagfólk lagt til breytingar á lögræðislögunum. Þess ber að geta og 
hrósa ráðuneytinu fyrir, að nú þegar hafa ýmsar umbætur verið gerðar á þeim skyldum og 
vinnulagi er snýr að innanríkisráðuneytinu.

Sú umsögn sem á eftir fylgir er beint að breytingartillögum á lögræðislögunum og er sett 
fram af undirrituðum sem sérfræðingi óháð stöðu undirritaðs innan Stjórnarráðsins.



Formáli:

Skaðalögmál John Stewart Mill hefur gengt miklu hlutverki í vestrænni löggjöf þegar kemur 
að meðferð og vistun geðsjúkra síðustu aldir. Lögmálið hefur gert framkvæmdavaldi ríkisins, 
á forsendum laga, það kleift að beita frjálsa einstaklinga þvingun og valdi. Lögmálið hefur 
skilið eftir „op" í lögum, hvort sem það eru sérlög um geðsjúka eða almenn löggjöf, þar sem 
velferðarkerfinu er heimilað með umboði fulltrúa innanríkisráðherra, að beita þvingun og 
valdi er kemur að vistun og meðferð einstaklinga. Slík þvingun og valdbeiting er alltaf ofbeldi 
í ítrasta skilningi orðsins og því fylgir því miður alltof oft enn meira ofbeldi og upplifað brot á 
mannhelgi. Það var því eitt af óskrifuðum megin markmiðum þeirrar vinnu er 
innanríkisráðuneytið réðst í með ofangreindum breytingum að lámarka ofbeldi og mögulega 
lífsgæðaskerðinu sem leiðir af „löglegum" þvingunum og valdbeitingu. Það er göfugt 
markmið en erfitt að vinna að með þá þversögn að veita „hjálp" með nauðung undirliggjandi.

Notendasamtök víða um heim (þ.á.m. ENUSP/WNUSP -  European Network of Users and 
Survivors of Psychiatry) hafa gert það að markmiði sínu að stefna að því í gegnum aukna 
valdeflingu að hvorki ofbeldi né nauðung skuli þrífast innan velferðarkerfa geðsjúkra. Eða 
með þeirra orðum: „We stand united in calling fo r an end to all forced and coerced 
psychiatric procedures and fo r the development of alternatives to psychiatry". Enda eru það 
refhvörf að beita nauðung til velferðar. Því er það augljóst að það verkefni að koma lögum 
byggðum á vilja fræðilega „veiks" kerfis svokallaðra geðraskana, utan um vilja einstaklings 
sem að mati ofangreinds kerfis er „veik/ur" og hættuleg/ur sjálfum sér og/eða öðrum er 
vandmeðfarið.

Umræðan og yfirlýsingarnar á alþjóðavettvangi, allt frá mannréttindayfirlýsingu Sameinuðu 
þjóðanna frá 1948 til samnings Sameinuðu þjóðanna (SÞ) sem nú liggur til fullgildingar á 
Íslandi, hefur endurspeglað þá togstreitu sem felst annars vegar í því að vilja tryggja rétt 
manna og svo hins vegar þá meintu „nauðsyn" sem samfélög okkar í gegnum velferðar- 
/læknisfærðikerfi telja að þurfi að vera til staðar svo taka megi eigin vilja af einstaklingum. Í 
þessari togstreitu felst áskorun þessara breytinga. Hvernig megi bæta mannrétt þeirra sem 
beittir eru frelsissviptingum, nauðung og þvingun á mjög svo veikum en hingað til samfélags- 
réttlætanlegum forsendum.

Er alþjóðasáttmálar og yfirlýsingar sem snúa að skaðalögmálinu og löggjöf er snýr að 
takmörkun frjáls vilja er kemur að meintum geðröskunum eru greindar, allt frá 1948 til 
dagsins í dag kemur eftirfarandi í ljós:

- Viðleitni alþjóðasamfélagsins virðist ætíð að tryggja bættan rétt einstaklinga.
- Orðræðan er víð og huglæg.
- Skaðalögmálið sem undandtekning skín ætíð í gegn, þ.e. ávallt er velferðarkerfinu 

gefin illa skilgreind heimild til að beita nauðung og valdi.



- Því má segja að allt fram að samningi SÞ um réttindi fatlaðra er opið fyrir réttlætingu 
nauðungar, réttlætt með skaðalögmálinu.

Að mati undirritaðs er mikilvægt að hafa eftirfarandi grundvallarsjónarmið í huga við 
umbætur á lögum er snúa að mannréttindum geðsjúkra.

- Ofbeldi og nauðung á aldrei heima í meðferð geðsjúkra.
- Málaflokkurinn (geðheilbrigðis) er huglægur og engin fyllilega hlutlægur mælikvarði 

til.
- Skaðalögmálið er huglægt og túlkanlegt. Hver er þess fyllilega umboðin að kveða upp 

úr það hver og hvenær viðkomandi er „hættulegur" sjálfum sér og öðrum.
- Markmiðið veður að vera að bæta mannréttindi geðsjúkra.

Umsögn:

Undirritaður átti sæti í óformlegum starfshóp ráðuneytisins (sem fulltrúi frá 
forsætisráðuneyti) og hefur því tekið þátt í og fylgst vel með ferli málsins innan 
ráðuneytisins.

Fyrst vill undirritðaur þakka fyrir opið ferli og hrósa ráðuneytinu fyrir ágæta samhæfingu 
ólíkra sjónarmiða í flóknum málaflokki. Ráðuneytinu hefur hingað til tekist ágætalega að 
samhæfa ólík sjónarmið.

Þá vill undirritaður þakka fyrir þær umbætur á vinnulagi sem þegar hafa átt sér stað og 
almennt var vísað til hér að ofan í inngangi.

Einstakar greinar: - Frumvarps til laga um breytingu á lögræðislögum nr. 71/1997 með 
síðar breytingum

Undirritaður vill koma á framfæri umsögn um eftirfarandi greinar:

3. gr.

- hér vil undirritaður sjá fullt samræmi milli vinnulags er á við lögræðissviptingu og 
nauðungarvistun og vísar þar til þess forms sem umsögn þessi vísar til er kemur að 7. gr. 
Þessara draga.



4. gr.

- undirritaður fagnar skilyrðingu aðkomu dómara -  hér er tækifæri í reglugerð að auka 
mannréttindi einstaklinga með mun virkari aðkomu dómstóla.

6. gr.

- undirritaður mælist til þess að ef hér á áfram að leyfa nauðung þá verði orðunum 
„alvarlegum geðsjúkdómi" og „verulegar líkur eru taldar á að svo sé eða ástand hanser 
þannig að jafna megi til alvarlegs geðsjúkdóms" teknar út úr 2.mgr. og þar í staðinn talað 
um ...ef hann er: „talin hættulegur sjálfum sér og/eða öðrum"

- ef á í 2.mgr. að lengja 48 stundir í 72 þá vill undirritaður að það sé einungis gert að fyrir 
liggji staðfesting í verkreglum að í kjölfar þeirrar frelsisskerðingar sé það tryggt að undir 
viðkomandi skjólstæðing sé ávallt borið það val hvort hann í kjölfarið vilji vera sjálfráðungur 
áfram á viðkomandi sjúkrastofnun til meðferðar í samvinnu við velferðarþjónustuna. (Dæmi 
eru um meinbugi á því).

- hvað varðar 4. mgr. telur undirritaður að þar eigi í stað læknis með umboð til að kalla til 
lögreglu eigi að vera bráðateymi. Þetta er skylda sem innanríkisráðuneytið útfrá 
mannréttindasjónarmiðum lagt á velferðarþjónustuna og yrði framfaraskref og til þess að 
bæta ferlið auk þess sem að rjúfa þá ofbeldistengingu sem oft hefur fylgt þessum 
uppákomum hingað til.

7.gr.

- Hvað varðar undantekningarákvæðið sem þarna er enn inni er undirritaður alfarið á móti 
því. Þessu ber að loka og setja ábyrgðina alfarið á sveitarfélögin og enda beina aðkomu 
fjölskyldna að þessari stjórnvaldskvöðrun. Þetta er eitt mikilvægasta umbótaatriði vinnu 
okkar og það yrði synd og ákveðið afturhald ef það næðist ekki í gegn. Hér eru það ekki 
sveitarfélögin sem setja sig upp á móti því að undantekningin fari út heldur geðlæknar og 
velferðarráðuneytið og þar tel ég að ráðuneyti velferðar og geðlæknar séu með eigin 
hagsmuni í huga en ekki notenda og aðstandenda. Hvað varðar breytinguna er alltaf hægt að 
setja þann varnagla að þetta ákvæði þannig útbúið að sveitarfélög ein beir ábyrgðina yrði 
endurskoðað eftir t.d. tvö ár eftir gildistöku lagana og þá breytt ef tveggja ára reynsla hefur 
leitt í ljós að sveitarfélögin geta alls ekki staðið undir verkefninu (sem ég efast stórlega um). 
Aðalatriðið hér er að loka „opinu".

11. gr.

- hér er framfarabreyting, þó smá sé, með því að skilda sýlsumenn að senda málsgögn á þann 
sem sætir nauðungarvistun.



15. gr.

- þó hér sé aðeins átt við 1.mgr. og 2.mgr. 28.gr. vill undirritaður líta til 3.mgr og 4.mgr sömu 
greinar sem standa óbreyttar en þær heimila þvingaða lyfjagjöf og meðferð á forsendum 
skaðalögmáls. Það er mitt mat að þetta þurfi að ræða betur og hér sé tækifæri til að bæta 
mannréttindi með því að takamarka þetta vald lækna sem er ill samræmanlegt mannréttinda 
sjónarmiðum. Eins og 3.mgr 28.gr. stendur núna: „Vakthafandi læknir getur þó tekið 
ákvörðun um að nauðungarvistaður maður skuli sæta þvingaðri lyfjagjöf eða annarri 
þvingaðri meðferð ef hann er sjálfum sér eða öðrum hættulegur eða ef lífi hans eða heilsu er 
annars stefnt í  voða. Ákvörðun um þvingaða lyfjagjöf eða aðra þvingaða meðferð íþessum  
tilvikum skal tilkynnt yfirlækni svo fljótt sem verða má og skal hann taka ákvörðun um frekari 
meðferð.", er enn opið fyrir nauðung og brot á sjálfsákvörðunarrétti. Þetta þarf að ræða 
betur og finna lausn á sem valdeflir skjólstæðings kerfisins betur. Hér þarf kerfið að þjóna 
betur, ekki bara fara með vald sem lögin réttlæta nánast í öllum tilfellum.

17.gr.

- Hvað varðar framlengingu nauðungarvistunar skilur undirritaður þau sjónarmið kerfisins að 
með slíkri heimild megi lækka það hlutfall nauðungarvistaðra sem eru lögræðissviptir í 
kjölfarið sem mér skilst að sé í um 30% tilfella núna. Hér er einnig tækifæri til að virkja 
dómstóla til „sáttamiðlunar" þaðnnig að skjólstæðingur fái meira að segja um meðferð sína. 
Til þess að svo megi vera þarf að hugsa þessa grein enn betur. Eins og hún stendur er hún 
„opin ávísun" á vald lækna á kostnað einstaklingsfrelsis. Þessi grein þarf miklu meiri umræðu, 
almenna og sérhæfða.

Lok:

Það eru mikil tækifæri til framfara í mannlegu samfélagi falin í breytingum á lögræðislögum. 
Undirritaður bindur enn vonir um að okkur sem samfélagi takist að bæta mannréttindi 
geðsjúkra og með því að sníða þau þannig að ofbeldi og nauðung heyri sögunni til. Þannig að 
lagabæturnar verði fyrirmynd fyrir aðrar þjóðir.

Undirrituðum finnst mikilvægast af öllu hvað breytingar þessar varðar að „kerfið" hafi ætíð í 
huga að það er til staðar til þess að þjóna notendum þess en ekki því sjálfu. Á þeim 
forsendum ber okkur skylda til að gera betur.

Með framfarakveðju, 

Héðinn Unnsteinson


